
Hanes Y Pasg: 

 (Cofiwch bod croeso i chi addasu’r geiriau a’r dafodiaith i’ch siwtio )

[Mae’r clip ffilm sy’n cyd-fynd â’r sgript yn para am 4.24 munud. Mae’n rhoi crynodeb o fywyd Iesu ar y ddaear, ei groeshoelio, ei farwolaeth ar y groes a’i atgyfodiad. Bydd angen sgrin ac offer sain effeithiol.]

· Mae’r rhan fwyaf o bawb yn mwynhau gwyliau – ond mae plant ac athrawon yn mwynhau gwyliau’n fwy na phawb arall! Mae gwyliau’r Nadolig yn codi ein calonnau yng nghanol y Gaeaf, ac mae gwyliau’r Haf yn amser i ymlacio ar ôl arholiadau diwedd tymor. Mae gwyliau’r Pasg yn grêt hefyd – mae’r tywydd yn gwella, ac mae yna wyau siocled ym mhob man.
· Rydyn ni i gyd yn gwybod mai dathlu geni Iesu ydy gwir ystyr y Nadolig, ond tybed ydyn ni’n sylweddoli mai cofio marwolaeth Iesu a dathlu ei fod wedi dod yn ôl yn fyw ydy gwir bwrpas y Pasg?

· Gwyliwch y clip ffilm byr yma sy’n dangos hanes y Pasg: [Dangos y ffilm]

Un o negeseuon cryfaf yr hanes ydy bod Mab Duw, dyn cwbl ddieuog wedi marw er mwyn i rai euog gael byw. Dyma adnod o’r Beibl, o lyfr Eseia, pennod 53: 

Cafodd ei gosbi i wneud pethau'n iawn i ni; ac am iddo fe gael ei guro cawson ni ein hiacháu. Rydyn ni i gyd wedi crwydro fel defaid — pob un wedi mynd ei ffordd ei hun; ond mae'r ARGLWYDD wedi ei gosbi e am ein pechod ni i gyd.
Gweddïwn: Ein Tad, Diolch i ti am dy gariad mawr tuag atom. Diolch am y Beibl sy’n dweud wrthyn ni dy fod ti wedi caru'r byd cymaint nes i ti roi dy unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol.  Oherwydd anfonaist dy Fab, Iesu, i achub y byd, dim i gondemnio'r byd. Helpa ni ddeall neges y Pasg eleni. Amen.

